
NIKOTINNING KIMYOVIY TARKIBI VA UNING INSON SALOMATLIGIGA
TA’SIRI

G‘aybullayev A‘zam G‘ayrat o‘g‘li
Jizzax politexnika instituti talabasi
Xakberdiyev Shuhrat Mahramovich
Jizzax politexnika instituti o‘qituvchi

Annotatsiya: Ushbu maqolada nikotin haqida qisqacha ma’lumot berib o‘tiladi. Xususan,
nikatinning zararli va foydali tomonlari,sanoatda olinishi, tamakining organizmga ta’siri va
boshqa shu kabi ma’lumotlar.

Kalit so‘zlar: nikotin, tamaki, nikotin kislotasi, piridin, nikotinamid, ateroskleroz,
chekish, tamaki tutuni, xavfli o‘smalar.

Nikotin, C(0H)14N2 — alkaloid, oʻziga xos hidli, moysimon, uchuvchan, rangsiz suyuklik.
Qaynash temperaturasi 247°C, havo taʼsirida qoʻngʻir tusga kiradi. Suvda va organik
erituvchilarda yaxshi eriy-di, kuchli asos. Tamaki va baʼzi boshqa oʻsimliklar tarkibida boʻladi.
Ilk bor Yevropaga tamakini fransuz diploman-ti J. Niko (shu sababli oʻsimlik Nicotiana tabacum,
alkaloidi nicotine deb nomlangan) olib kelgan (1560). Nikotin 1828-yilda oʻsimlikdan ajratib
olingan, 1904-yilda esa shveysariyalik kimyogar A. Pikte sintez yoʻli bilan olgan. Nikotin kuchli
zahar, uning bir necha tomchisi (200 g tamakidagi 100–200 mg miqdori) kishini oʻldirishi
mumkin. Odam nikotindan zaharlanganda koʻngli ayniydi, ko'ngil aynishi, ichi ketadi, nerv sis-
temasi, nafas va yurak faoliyatining buzilishi kabi salbiy oqibatlar kelib chiqadi. Nikotin
sulfatning 40%li suvdagi eritmasi va tamakining suvdagi ekstrakti qishloq xoʻjaligida insektitsid
sifatida qoʻllanadi. Sanoatda nikotindan nikotin kislota olinadi.

Nikotin kislotasi, piridin 3-karbon kislota — suvda oz eriydigan rangsiz kristall. B
vitamin guruhiga mansub, suyuqlanish temperaturasi 236—237°C. Organizmda keng tarqalgan.
Sut, baliq, sabzavotlar-mevalar, achitqi, bugʻdoy kepagi, goʻsht, ayniqsa, jigar va buy- rakda
koʻp. Nikotin kislotasi amidi — nikotinamid (qarang Vitaminlar) kofermentlar — nikotinami-
dadenindinukleotid (NAD) va nikotinamid-adenindinukleotidfosfat (NADF) tarkibiga kiradi.
Nikotin kislotasi ning organizmdagi ahamiyati meʼda-ichak yoʻllari epidermasi va epiteliysini
hamda nerv sistemasi funksiyasini normal holatda tutib turishdan iborat. Kishining Nikotin
kislotasiga boʻlgan bir kecha-kunduzdagi ehtiyoji 20–30 mg. Nikotin kislotasi yetishmasa,
pellagra kelib chiqadi. Nikotin kislotasi pellagradan tashkari, meʼda-ichak kasalliklari,
ateroskleroz va boshqa kasalliklarni davolashda ham ishlatiladi. Sanoatda nikotinni oksidlab
olinadi.

Chekish – ayrim tutovchi oʻsimlik mahsulotlari (tamaki, afʼyun va boshqalar) tutunidan
nafas olish. Tamaki chekish keng tarqalgan zararli odatlardan boʻlib, chekuvchi va uning
atrofidagi odamlar sogʻligʻiga yomon taʼsir etadi; yuraktomir, meʼda, oʻpka kasalliklari
rivojlanishiga olib keladi. Tamaki chekkan odam unga oʻrganib, chekmasdan turolmaydigan
boʻlib qoladi. Tamaki tarkibidagi nikotin odam organizmiga kuchli taʼsir etib, u markaziy va
periferik nerv sistemasiga vaqtincha qoʻzgʻatuvchi taʼsir koʻrsatadi, arterial qon bosimini
oshiradi, mayda tomirlarni toraytiradi; nafasni tezlashtiradi va hokazo. Nikotin bilan birga
tamaki tutunidagi yonish mahsulotlari ham organizmni zaharlaydi. Tamaki tutunida kanserogen
moddalar boʻladi. Tamaki tutunidan tish emali shikastlanadi, kariyes, stomatit, gingivit kabi
kasalliklar vujudga keladi, u bronxlar shilliq pardasiga taʼsir etib, surunkali bronxit va oʻpka
emfizemasiga, keyinchalik tuzatib boʻlmaydigan xavfli oʻsmalar rivojlanishiga olib keladi.

Surunkasiga uzoq vaqt chekish kishining tez qarishiga sabab boʻladi. Toʻqimalarning
kislorod bilan yomon taʼminlanishi, mayda tomirlarning torayishi chekuvchilarning tashqi
koʻrinishini oʻzgartirib yuboradi (koʻz oki va teri sargʻimtir tusga kiradi, soʻlgʻinlik paydo
boʻladi). Nafas yoʻllari shilliq pardasidagi oʻzgarish tovushga taʼsir etadi (tovush boʻgʻiqlashadi,
odam xirillab nafas oladi). Nikotin yoshlarga va keksalarga ancha salbiy taʼsir koʻrsatadi, chunki
ularning nerv sistemasi nikotin taʼsiriga oʻta sezuvchan boʻladi. Chekish homiladorlik davrida
ayniqsa, zararlidir, bunda nikotin ona qoniga oʻtib, homilani zaharlaydi.

Chekish irsiyatni ham zaharlab, nimjon, nuqsonli farzandlar tugʻilishiga olib kelishi
mumkin.

Chekish oʻta zararli boʻlgani uchun keyingi paytlarda qator mamlakatlarda, jumladan,
Oʻzbekistonda ham chekishga qarshi qaratilgan bir qancha tadbirlar amalga oshirilmoqda, tamaki
mahsulotlarini reklama qilish va uni bolalarga sotish, jamoat joylarida va transportda chekish
taqiqlanadi va hokazo. Koʻpchilik chekuvchilarning chekishni tashlagandan soʻng kishi
xastalanib qolishi mumkin degan gapi asossiz, chunki zahardan oʻzini tiygan kishi hech qachon
zarar koʻrmagan.

Kishi har qancha kashanda boʻlsa ham chekishdan qutulish mumkin. Buning uchun unda
mustahkam iroda va chekishni tashlashga qatʼiy qaror boʻlishi kerak. Chekishni tashlagan
kishida qandaydir noxushlik, jizzakilik, uyqu buzilishi, baʼzan bosh ogʻrigʻi kabi holatlar
kuzatiladi. Lekin bular keyinchalik barham topadi. Chekishni tashlamoqchi boʻlganda
vrachnarkologga uchrashish va tegishli maslahatlar olish lozim.

